
					Гэта старонка не была вычытаная

ЯК Я ЗЛАВІЎ КАБАНА




Другім разам мне трапіўся ў лесе дзікі кабан. Справіцца з ім было шмат цяжэй. У мяне нават стрэльбы з сабою не было.

Я кінуўся ўцякаць, але ён паімчаўся за мною, як шалёны, і канешне пракалоў-бы мяне сваімі ікламі, калі-б я не схаваўся за першы трапіўшы на вочы дуб.

Кабан зразбегу наляцеў на дуб, і яго іклы так глыбока ўеліся ў камель дрэва, што ён не мог дастаць іх адтуль.

— Ага, папаўся, галубчык! — сказаў я, выходзячы з-за дуба. — Пачакай-жа! Цяпер ты ад мяне не ўцячэш!

І, ўзяўшы камень, я пачаў яшчэ глыбей забіваць у дрэва вострыя іклы, каб кабан не мог вызваліцца, а потым звязаў яго моцнай вяроўкай і, узваліўшы на воз, з урачыстасцю павёз да сябе дамоў.

Ото-ж здзіўляліся іншыя паляўнічыя: яны і ўявіць сабе не маглі, што такога лютага звера можна злавіць жывым, не патраціўшы ніводнага набоя.






НЕЗВЫЧАЙНЫ АЛЕНЬ




Між іншым, са мною здараліся цуды яшчэ большыя.

Іду я неяк па лесе і частуюся салодкімі, сакавітымі вішнямі, якія купіў па дарозе.

І раптам проста перада мною — алень! Стройны, прыгожы, з велізарнымі галіністымі рагамі!

А ў мяне, як на ліха, ні аднае кулі.

Алень стаіць і глядзіць сабе спакойна на мяне, нібы ведае, што ў мяне стрэльба не набіта.

